
                                                 РЕПУБЛИКА  МАКЕДОНИЈА

                                      ВЛАДА НА РЕПУБЛИКА МАКЕДОНИЈА 
                                                МИНИСТЕРСТВО ЗА КУЛТУРА
ПРЕДЛОГ НА ЗАКОН

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА КУЛТУРАТА, ПО СКРАТЕНА ПОСТАПКА
Скопје, јули 2012 година
В О В Е Д

I  ОЦЕНА НА СОСТОЈБИТЕ ШТО ТРЕБА ДА СЕ УРЕДАТ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за културата се уредуваат основите на културата како темелна вредност на Република Македонија, облиците на остварување на културата, начинот и условите на нејзиното финансирање, како и други прашања од интерес за културата.

Изменувањето и дополнувањето на Законот за културата произлезе од потребата за пропишување на правен основ со кој ќе биде утврдена надлежност на Државната комисија за одлучување во управна постапка и постапка од работен однос во втор степен, да решава против решенија донесени од страна на министерот за култура.


До донесувањето на Законот за основање на Државната комисија за одлучување во управна постапка и постапка од работен однос во втор степен („Службен весник на Република Македонија“ бр. 51/11), жалбите поднесени против решенијата на министерот за култура ги решаваше Комисијата за решавање во втор степен од областа на образованието, науката и културата при Владата на Република Македонија. 

Со Законот за основање на Државна комисија утврдена е надлежноста на Државната комисија за одлучување во управна постапка и постапка од работен однос во втор степен, односно со овој закон е регулирано дека надлежноста на Државната комисија да решава по жалби против решенија донесени во управна постапка во прв степен од страна на министерствата, други органи на државната управа, организации утврдени со закон и други државни органи се утврдува со посебните закони, односно со материјалните закони со кои е уредена определена област и во која овие органи и организации имаат јавни овластувања према трети лица.


Имајќи предвид дека Законот за културата, како материјален закон регулира област во која Министерството за култура има јавни овластувања према трети лица, не се содржани одредби кои упатуваат на надлежност за решавање по жалби, односно не е утврдено правото на жалба, се предлага измена и дополнување на Законот за културата.
Во Законот за културата досега не беше регулирано дека за доделување на месечни надоместоци на самостоен уметник, министерот донесува решение, ниту пак беше утврдено дека по Годишната програма, учесниците на конкурсот  имаат право на жалба. Право на жалба не беше утврдено ни против решенија на министерот за култура за доделување на месечен надоместок на уметник, односно стручен работник од областа на заштита на културното наследство, кој остварил право на пензија и е добитник на: државната награда „11 Октомври“ за животно дело или, државната награда „11 Октомври“ за долгогодишни остварувања во културата и уметноста или, државната награда „Св. Климент Охридски“ за долгогодишни остварувања во културата и уметноста или државната награда „23 Октомври“ за долгогодишни остварувања во културата.
Со предложените измени и дополнувања на Законот ќе се зголеми ефикасноста и ефективноста во постапките за решавање на барањата на странките, кои ќе можат на побрз и поефикасен начин да ги остварат правата утврдени со овој закон. 
II    ЦЕЛИ, НАЧЕЛА И ОСНОВНИ РЕШЕНИЈА 
Целта на изменувањата и дополнувањата на Законот за културата, е пропишување на надлежност на Државната комисија за одлучување во управна постапка и постапка од работен однос во втор степен да решава по жалби поднесени против решенија кои ги донесува министерот за култура, но и прецизирање на рокот во кој министерот за култура е должен да донесе решение.

Предлогот на законот се заснова на истите начела врз основа на кои е донесен Законот за културата.

III   ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Одедбите од предлогот на законот не имплицираат финансиски последици врз Буџетот на Република Македонија и другите јавни финансиски средства.

IV ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА  СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведувањето на законот не е потребно обезбедување на посебни финансиски средства, ниту предложените измени и дополнувања од законот повлекуваат материјални обврски за одделни субјекти.
V. ПРЕГЛЕД НА ЗАКОНИ КОИ ТРЕБА ДА СЕ ИЗМЕНАТ СО ДОНЕСУВАЊЕ НА ЗАКОНОТ И ПРОПИСИ ШТО ТРЕБА ДА СЕ ДОНЕСАТ ЗА СПРОВЕДУВАЊЕ НА ЗАКОНОТ

Од Предлог на законот за изменување и дополнување на Законот за културата не произлегува обврска за изменување на други закони, ниту за донесување на подзаконски акти.
VI. ПРЕДЛОГ ЗА ДОНЕСУВАЊЕ НА ЗАКОНОТ ПО СРКАТЕНА ПОСТАПКА
Согласно член 170 од Деловникот на Собранието на Република Македонија со оглед на тоа што не е во прашање сложен и обемен закон, се предлга Предлогот на законот да се донесе во скратена постапка. 
ПРЕДЛОГ  НА ЗАКОН ЗА ИЗМЕНУВАЊЕ И ДОПОЛНУВАЊЕ
НА  ЗАКОНОТ ЗА КУЛТУРАТА
Член 1


Во Законот за културата („Службен весник на Република Македонија бр. 31/98, 49/03, 82/05, 24/07, 116/10, 47/11 и 51/11),  во член 11-б во ставот (5) зборовите: „одлучува министерот за култура“ се заменуваат со зборовите: „министерот за култура, во рок од 15 дена од денот на поднесување на барањето од ставот (4) на овој член, донесува решение“.


По ставот (5) се додава нов став (6) кој гласи:

„(6) Против решението од ставот (5) на овој член може да се изјави жалба во рок од 15 дена од денот на приемот на решението  до Државната комисија за одлучување во управна постапка и постапка од работен однос во втор степен.“
Ставот (6) станува став (7).
Член 2
Во членот 16 по ставот (3) се додаваат два нови става (4) и (5) кои гласат:

„(4) Министерот за култура по предлогот од ставот (3) од овој член, во рок од 15 дена од денот на донесувањето на Буџетот на Република Македонија, донесува решение.


(5) Против решението од ставот (4) на овој член може да се изјави жалба во рок од 15 дена од денот на приемот на решението  до Државната комисија за одлучување во управна постапка и постапка од работен однос во втор степен.“
Член 3
Членот 23 се брише.

Член 4


Членот 41 се брише.
Член 5


Во членот 67 по ставот (2) се додаваат три нови става (3), (4) и (5) кои гласат:

„(3) Во рок од 15 дена од денот на донесувањето на Годишната програма министерот за култура донесува решение по барањата на учесниците на јавниот конкурс за остварување на правото за учество во финансирање на проекти што се од национален интерес. 

(4) Против решението од ставот (3)  на овој член може да се изјави жалба во рок од 15 дена од денот на приемот на решението  до Државната комисија за одлучување во управна постапка и постапка од работен однос во втор степен.

(5) Жалбата не го одлата извршувањето.“
Член 6

Постапките за утврдување на правото на месечен паричен надомест од членот 11-б, за доделување на месечни надоместоци од членот 16  и  постапката за донесување на  Годишната програма од членот 67 од овој закон, започнати пред денот на влегувањето во сила на овој закон ќе завршат според овој закон.
Член 7

Овој закон влегува во сила осмиот ден од денот на објавувањето во „Службен весник на Република Македонија”.
ОБРАЗЛОЖЕНИЕ НА ПРЕДЛОГОТ 

I ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОН
Во членот 11-б од Законот за културата е регулирано дека уметниците и другите стручни работници од областа на заштитата на културното наследство, кои се добитници на наградите „11 Октомври“, „Св. Климент Охридски“ и „23 Октомври“ за долгогодишни остварувања во културата, односно за животно дело, имаат право на месечен паричен надомест од Министерството за култура во висина на разликата меѓу пензијата што ја остваруваат и највисоката пензија во Република Македонија. За остварување на ова право министерот за култура донесува решение. Во Законот не е утврден рокот во кој министерот за култура го донесува решението ниту е утврдено правото на жалба до второстепен орган.
Во членот 16 од Законот за културата е утврдено дека со цел да се обезбедат поповолни услови за творење на самостојниот уметник, по пат на годишен конкурс може да му се доделат месечни надоместоци од средства на Буџетот на РМ за придонесите за здравствено, пенизиско и инвалидско осигурување и за персоналниот данок на доход. Предлог за обезбедување на поволни услови за творење на самостојниот уметник до министерот за култура доставува Комисија. Во Законот не е утврден рокот во кој министерот за култура одлучува по барањето на уметникот, ниту е утврдено правото на жалба до второстепен орган.

Во членот 63 од Законот за културата е утврдено дека за остварување на националниот интерес во културата, Министерството за култура распишува јавен конкурс за финансирање на проекти што се од национален интерес. Согласно член 67 од Законот, министерот за култура по предлог на стручна комисија во рок од 15 дена од денот на донесување на Буџетот на РМ ја донесува Годишната програма за финансирање на проекти односно програми од национален интерес.

Во Законот не е содржана одредба со која е утврдено право на жалба на Годишната програма до второстепен орган.

Со измените на Законот за Владата на Република Македонија („Службен весник на Република Македонија“ бр. 51/2011) беше извршено бришење на одредби со кои беше регулирано постоењето и работењето на комисии за одлучување во втор степен во управни работи, со што престана да функционира и Комисијата за решавање во втор степен од областа на образованието, науката и културата.

Според член 1 став (4) од Законот за основање на Државната комисија за одлучување во управна постапка и постапка од работен однос во втор степен, надлежноста на Државната комисија да решава по жалби против решенија донесени во управна постапка во прв степен од страна на министерствата, другите органи на државната управа, организациите утврдени со закон и другите државни органи се утврдува со посебните закони, односно со материјалните закони со кои е уредена определена област и во која овие органи и организации имаат јавни овластувања према трети лица.

Измените во членот 11-б, 16 и 67 се во насока на прецизирање  на начинот на одлучување на министерот за култура и прецизирање на рокот во кој министерот за култура е должен да донесе решение за остварување на правото на уметниците, односно стручните работници во областа на заштитата на културното наследство, самостојните уметници и учесниците на конкурс за финансирање на проекти што се од национален интерес во културата.
Членот 23 од Законот се брише од причина што истиот не е усогласен со Законот за установите („Службен весник на Рeпублика Македонија“ бр.32/05 и 51/11), а членот 41 се брише од причина што истиот не е усогласен со Законот за здруженија и фондации („Службен весник на Република Македонија“ бр.52/10 и 135/11).
II МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените решенија во овој предлог на закон, претставуваат изменување, дополнување и доразработка на постојните одредби од Законот за културата.
III ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложените законски решенија ќе се допрецизираат одредбите во Законот за културата и ќе се утврди надлежност на Државната комисија за одлучување во управна постапка и постапка од работен однос во втор степен.
ИЗВОД НА ОДРЕДБИТЕ ОД ЗАКОНОТ ЗА КУЛТУРАТА КОИ СЕ МЕНУВААТ И ДОПОЛНУВААТ

Член 11-б
(1) Уметник и стручен работник од областа на заштитата на културното наследство кој остварил право на пензија и е добитник:

· на државната награда „11 Октомври“ за животно дело или;

· на државната награда „11 Октомври“ за долгогодишни остварувања во културата и уметноста или;

· на државната награда „Св. Климент Охридски“ за долгогодишни остварувања во културата и уметноста или;

· на државната награда „23 Октомври“ за долгогодишни остварувања во културата,

има право на месечен паричен надомест во висина на разликата меѓу пензијата што ја остварува и највисоката пензија во Република Македонија во претходната година, за тековната година.

(2) Доколку уметникот, односно стручниот работник од областа на заштитата на културното наследство е добитник на наградите од став (1) на овој член, а на денот на влегувањето во сила на овој закон не остварил право на пензија, со правото на месечен паричен надомест од став (1) на овој член ќе се стекне со денот на остварување на правото на пензија.

(3) Доколку уметникот, односно стручниот работник од областа на заштитата на културното наследство оставрил право на пензија, а наградите од став (1) на овој член ги добие по денот на влегување во сила на овој закон, со правото на месечен паричен надомест од став (1) на овој член ќе се стекне со денот на добивањето на наградите.

(4) За остварување на правото од ставовите (1), (2) и (3) на овој член, уметникот, односно стручниот работник од областа на заштитата на културното наследство, доставува барање до Министерството за култура со доказ за висината на пензијата и доказ дека е добитник на една од наградите од став (1) на овој член.

(5) За остварување на правото од ставовите (1), (2) и (3) на овој член одлучува министерот за култура.
(6) Надоместокот се исплаќа со средства од Буџетот на Република Македонија, преку Министерството за култура, сметано од денот на добивањето на решението од став (5) на овој член,  па до крајот на животот.
Член 16


(1) Со цел да се обезбедат поповолни услови за творење на самостојниот уметник, по пат на годишен конкурс, може да му се доделат месечни надоместоци од средства од Буџетот на Република Македонија, за придонесите за здравствено, пензиско и инвалидско осигурнување и за персоналниот данок на доход, за што одлучува министерот за култура, почитувајќи го принципот на соодветна и правична застапеност на граѓаните кои припаѓаат на сите заедници. Условите, во завистност од видот, обемот и квалитетот на творештвото, критериумите и постапката за доделување на месечниот надоместок поблиску ги утврдува со општ акт министерот за култура.


(2) Министерот за култура може да определи и други поволности за самостојните уметници во рамките на годишната програма.


(3) Предлог за обезбедување на поволни услови за творење на самостојниот уметник до министерот за култура го доставува комисија основана согласно со став (4) од членот 11 на овој закон, за спроведување на конкурсот од став (1) на овој член.

Член 23


Основачот одлучува за престанок на установата доколку истата не ја врши дејноста утврдена со актот за основање и закон, или престане интересот за чие остварување е основана. Имотот, правата и обврските на установата ги презема основачот.

Член  41


(1) Како друго правно лице, во смисла на овој закон, се сметаат и фондациите во областа на културата.


(2) Фондации во културата можат да основаат едно или повеќе физички или правни лица, како непрофитни и невладини организации, со својство на правно лице заради финансирање поединечни интереси во културата.


(3) Фондациите во културата се основаат и работат според прописите за фондации.

Член 67

(1) Министерот за култура ја донесува годишната програма, најдоцна 15 дена од денот на донесување на Буџетот на Република Македонија.

(2) Годишната програма се објавува во средства за јавно информирање, во рок од осум дена од донесувањето.

